
കുടുംബശ്രീ ദേശീയ സരസ് മേള - 2025 പത്താം ദിനം
നെറ്റിപ്പട്ട തിളക്കത്തിൽ സരസ് മേള

ചെങ്ങന്നൂർ: പതിനൊന്നാം സരസ് മേളയിൽ നെറ്റിപട്ടത്തിൻ്റെ പ്രൗഡി ഒരുക്കുകയാണ് ചെങ്ങന്നൂരിൽ നിന്നുള്ള ജെ ആർ പി ക്രാഫ്റ്റ്സും, പത്തനംതിട്ടയിലെ ശ്രീവല്ലഭ നെറ്റിപട്ടം യൂണിറ്റും.
ചെങ്ങന്നൂർ ഗ്രാമ പഞ്ചായത്ത് മംഗളം നോർത്തിലെ മംഗളം ഏഴാം വാർഡ് എ ഡി എസിനു കീഴിൽ വരുന്നതാണ് ജെ ആർ പി ക്രാഫ്റ്റ്സ് എന്ന ഈ സൂക്ഷ്മ സംരംഭം. പന്ത്രണ്ട് പേരടങ്ങുന്ന ഈ ഗ്രൂപ്പ് സംരംഭത്തിൻ്റെ പ്രസിഡൻ്റ്  ജയ ഉദയനും സെക്രട്ടറി രാധാമണിയുമാണ്. ഇരുവരും സരസ് മേളയിലെ നാൽപത്തിയാറാം സ്റ്റാളിൽ വിപണനത്തിനായി നിൽക്കുന്നു. വിവിധ തരത്തിലുള്ള നെറ്റിപ്പട്ടങ്ങളാണ്  ഇവരുടെ ഉൽപ്പന്നങ്ങൾ. പല വർണങ്ങളിലുള്ള കമ്പിളി നൂലുകൾ ഒരു പ്ലേറ്റിന് ചുറ്റുമായ് നെയ്തെടുത്താണ് നെറ്റിപ്പട്ടം ഉണ്ടാക്കുന്നത്. കാൽ ഇഞ്ച് മുതൽ ആറ് അടി വരെയുള്ള, നൂറ് മുതൽ അയ്യായിരം രൂപ വരെ വിലയുള്ള നെറ്റിപ്പട്ടങ്ങൾ വിപണിയിൽ ഇറക്കിയിട്ടുണ്ട് ഇവർ. വട്ടത്തിലും,ചതുരത്തിലും, ഹൃദയാകൃതിയിലും നെറ്റിപ്പട്ടങ്ങൾ ചെയ്യുന്നു. ഇതിന് പുറമെ ആലവട്ടവും ഉണ്ട്. പിറന്നാൾ,വിവാഹം തുടങ്ങി വിവിധ പരിപാടികളിൽ ഈ ഉൽപന്നം സമ്മാനമായി നൽകുന്നതിന് ആവശ്യകത ഏറി വരുന്നു.

 പത്തനംതിട്ട തിരുവല്ല വെസ്റ്റ് സിഡിഎസ്(മുനിസിപ്പാലിറ്റി) മെമ്പറും ലക്ഷ്മികൃഷ്ണ കുടുംബശ്രീയിലെ അംഗവുമായ ശോഭ നടത്തുന്ന ശ്രീവല്ലഭ നെറ്റി പട്ടം എന്ന  വ്യക്തിഗത യൂണിറ്റ് സരസ് മേളയിലെ നൂറ്റിപത്തൊൻപതാം സ്റ്റാളിൽ കാണാം. ആദ്യമായിട്ടാണ് സരസ് മേളയിൽ ഈ യൂണിറ്റ് പങ്കെടുക്കുന്നത്.
ഒരടി മുതൽ ഏഴടി വരെയുള്ള നെറ്റിപ്പട്ടങ്ങൾ വിപണനത്തിനായി ഒരുക്കിയിട്ടുണ്ട്. ഒരടിയുള്ളതിന് ആയിരം രൂപയും ഏഴടിയുള്ളതിന് പതിനേഴായിരം രൂപയുമാണ് വില. പത്ത് വർഷം വരെ ഇവയ്ക്ക്  ഗ്യാരൻ്റി ഉണ്ടെന്ന് ശോഭ ഉറപ്പ് തരുന്നു. കരകൗശല വസ്തുക്കൾ ആണ് മറ്റൊരാകർഷണം. നെറ്റിപ്പട്ടം നിർമ്മിക്കാൻ ഉപയോഗിക്കുന്ന വസ്തുക്കളിൽ നിന്നും ചെയ്തെടുത്ത കഥകളിക്കാരൻ്റെ മുഖം, കാർ ഹാങ്ങിങ്ങായി ഉപയോഗിക്കാവുന്ന വിവിധ വർണക്കുടകൾ, ചെറിയ ചെണ്ടകൾ, തൂക്കിയിടാവുന്ന ചെറിയ കുടങ്ങൾ,  ഏഴ് കുതിരകൾ, യേശു, ഗണപതി രൂപങ്ങൾ വരച്ചിട്ടുള്ള ഫ്രെയിം ഇട്ട ചിത്രങ്ങൾ എന്നിവയും  ഇവിടെ ലഭ്യമാണ്.

വീട്ടിലിരുന്നാണ് ഈ സംരംഭക ഉത്പ്പന്നങ്ങൾ നിർമ്മിക്കുന്നത്. ഭർത്താവ് രമേഷ് പണിക്കരുടെയും മകളുടെയും സഹായവുമുണ്ട്. മലേഷ്യയിൽ വരെ നെറ്റിപ്പട്ടങ്ങൾ വിറ്റു പോയിട്ടുണ്ട്.

ഒരു സ്ഥലത്ത് മാത്രമായി ഒതുങ്ങി പോകുമായിരുന്ന സംരംഭങ്ങൾക്ക് കുടുംബശ്രീയുടെ  സരസ് മേളയിലൂടെ രാജ്യാന്തര വിപണന സാധ്യതകൾ വരെ തുറന്നു കിട്ടുന്നുണ്ടെന്ന്   ഈ  സംരംഭകർ പറയുന്നു.  മേളയിൽ ഇനിയും നല്ല വിപണനം ലഭിക്കുമെന്ന  പ്രതീക്ഷയിലാണ്  ഇവർ.


പബ്ലിക് റിലേഷൻസ് ഓഫീസർ
കുടുംബശ്രീ

